
Макалада кыргыздан чыккан биринчи генерал-

лейтенант Калыйнур Үсөнбековдун «От кечкен күндөр» деп 

аталган мемуардык китеби, андагы адамдар, окуялар 

тарыхый контекстте ар тараптуу талдоого алынат. Улуу 

Ата Мекендик согуштун апаат күндөрүн катардагы 

жоокерлер менен чогуу, фронттун эң алдыңкы 

чекттериндеги окоптордо, траншеяларда, каардуу 

душмандын бет маңдайында туруп өткөргөн согуштагы 

катаал күндөрү тууралуу кеңири баяндап берген. Бул 

макалада К. Үсөнбековдун мемуарын улуу колбашчылар 

(полководецтер) Г.К. Жуков («Воспоминания и размышления», 

1971), К.К. Ракоссовский («Солдотский долг», 1968), А.М. 

Василевский («Дело всей жизни», 1969), Р.Я. Малиновский 

(«Солдаты Росии») деген атактуу мемуардык чыгармалары-

нын контекстинде кароого аракеттенген. Макаланын алгы-

лыктуу жагынын бири мына ушунда. Экинчиден, Г.Курмана-

лиева Калыйнур Үсөнбековдун «От кечкен күндөр» мемуардык 

китебиндеги баяндалган окуяларды ошол ХХ кылымдын 30 – 

40-жылдарындагы эл аралык абалдын контекстинде кароого 

аракеттенген. Бул көрүнүш да макаланын таанып билдирүү-

чүлүк маанисин тередетип турат.  

Негизги сөздөр: мемуар, эпиграф, образ, фашизм, баа-

тырдык, чыккынчылык, полководец, атуулдук, социалисттик 

коом. 

В статье рассказывается мемуарная книга первого из 

кыргызов, генерал-лейтенанта Калыйнура Усонбекова «Дни 

опаленные». Люди и события, которые отражены в книге, 

анализируются в историческом контексте. В книге широко и 

художественно достоверно рассказаны о суровых днях Вели-

кой Отечественной войны, которые автор-мемуарист провел 

вместе с рядовыми солдатами на самых передних рубежах, 

прямо в окопах и траншеях. В этой статье мемуарную книгу 

К. Усонбекова рассматривают в контексте таких знамени-

тых мемуарных книг, как «Воспоминания и размышления» 

(1971), «Солдатский долг» (1968), «Дело всей жизни» (1969), 

«Солдаты Росии» прославленных полководцев Г.К. Жукова, 

К.К. Ракоссовского, А.М. Василевского, Р.Я. Малиновского. В 

этом и состоит ещё одна положительная сторона статьи 

Г.Курманалиевой. Во-вторых, Г.Курманалиева постаралась 

рассмотреть книгу генерал-лейтенанта Калыйнура 

Усонбекова «Дни опаленные» в контексте международных 

ситуаций 30-40-х годов ХХ столетия. Этот момент 

углубляет познавательную значимость статьи.  

Ключевые слова: мемуар, эпиграф, образ, фашизм, ге-

роизм, предательство, полководец, патриотизм, социалисти-

ческое общество. 

The article describes the memoir book of the first of the kyr-

gyz, lieutenant-general Kalyinur Usоnbekov «Scorched Days». The 

people and events that are reflected in the book are analyzed in a 

historical context. The book broadly and artistically reliably tells 

about the harsh days of the Great Patriotic War, which the author-

memoirist spent together with ordinary soldiers at the very front 

lines, right in the trenches and trenches. In this article, K.Usоnbe-

kov's memoir book is examined in the context of such famous 

memoir books as «Memories and Reflections» (1971), «Soldier's 

Duty» (1968), «Life's Work» (1969), «Soldiers of Russia» K. 

Zhukov, K.K. Rakossovsky, A.M. Vasilevsky, R.Ya. Malinovsky. 

This is another positive side of G.Kurmanalieva's article. 

Secondly, G. Kurmanalieva tried to consider the book of 

Lieutenant General Kalyinur Usоnbekov «Scorched Days» in the 

context of international situations of the 30s - 40s of the XX 

century. This moment deepens the cognitive significance of the 

article 

Key words: memoir, epigraph, image, fascism, heroism, be-

trayal, commander, patriotism, socialist society. 

Улуу Ата Мекендик согуштун апаат күндөрүн 

катардагы жоокерлер менен чогуу, фронттун эң ал-

дыңкы чекиттериндеги окоптордо, траншеяларда, 

каардуу душмандын бет маңдайында туруп өткөргөн 

кыргыз офицерлеринин бири Советтер Союзунун 

Баатыры Калыйнур Үсөнбеков болуп эсептелет. 

Баатыр генералыбыз өзү кийин-кийин жазган 

«Ыйык милдетти аткарып» [1], «Өрт кечкен күндөр» 

[2] деген мемуардык китептеринде өмүр жолу, 

согуштагы катаал күндөрү тууралуу кеңири баяндап 

берген. Бул тууралуу мемуарчы өзү минтип жазат: 

«...баянымдагы согуш окуялары негизинен өзүмдүн 

керт башыман жана өзүм кызмат кылган 

батальондогу жоокерлердин башынан өткөндөр» [1]. 

Албетте, алгач жалпыга маалымдоо каражаттарында 

болочоктогу китептин айрым бөлүмчөлөрү өз-өзүнчө 

окурмандарга тартууланган. Айталы, 1980-жылы 

«Советтик Кыргызстан» гезитинин 1980-жылдын 24-

апрелдеги санында «Советтер Союзунун Баатыры 

эскерет» деген рубрика менен «Ыйык милдетти 

аткарып» китебинен бир баян жарык көрсө, ошол 

учурдагы эң окумдуу, эң абройлуу басылма болгон 

«Ала-Тоо» журналынын 1984-жылкы №3-санына 

«Ыйык милдетти аткарып» (Документалдуу баян) 

деген аталышта көлөмдүү (20- 66-беттер) үзүндүсү, 

кийинки 1985-жылы ошол эле «Ала-Тоо» 

журналынын №3-санына «Катаал жылдардын изи. 

(Документалдуу баян)» деген дагы бир көлөмдүү (3-

68-беттер) үзүндүсү, андан соң ошол эле 1985-жылы 

«Кыргызстан коммунисти» журналынын №5-санына 

ушул эле китептин «Акыркы чабуул» деген (65-70-

беттер) үзүндүсү жарыяланган. Анан 1985-жылы 

согуш ардагеринин мемуары «Ыйык милдетти 

аткарып» деген аталыш менен өзүнчө китеп болуп 

басылып чыкты. Китеп 37 бөлүмчөдөн турат. Айрым 

(I, II, XYIII) бөлүмчөлөрү 2 же 3 гана беттик көлөмдө 

болсо, кээ бир бөлүмчөлөр (XIX, XXIII, XXIV) 10, 14 

беттен, ал эми айрымдары (XXXIII) дээрлик 28, 30 

бетке чейин жеткен. Китепти тарых илимдеринин 

доктору, «студенттерге окуган лекцияларында кыр-

гыз уруулары тууралуу баяндайт» делип коммунист-

тик бийлик тарабынан «улутчул» аталып, куугунтук-

ка алынган атактуу тарыхчы Сабыр Аттокуров 

рецензиялаган. 

Буга чейин Москвадан гана басылып чыккан атак-

туу аскербашылардын мемуарларын эле окуп жүргөн 

кыргыз окурмандары үчүн, албетте, Калыйнур Үсөн-

беков китеби атпай журт арасында зор кызыгууну 

жаратты. Коомчулук арасында жылуу пикирлерди жа-

ратты. Андай ой-пикирлердин эң абройлуусу катары 

көрүнүктүү окумуштуу, Кыргыз улуттук илимдер 

академиясынын корреспондент-мүчөсү Раиса Заитов-

на Кыдырбаеванын «Кыргызстан маданияты» жума-

лыгынын 1986-жылдын 28-август күнкү санына жары-

яланган көлөмдүү (теңи гезиттин 4-бетинде, теңи 

гезиттин 5-бетинде) макаласын көрсөтүп кетсек бо-

лот.  

Албетте, Калыйнур Үсөнбеков китеби басылып 

чыккандан кийин да ошол кан күйгөн согуш 

жылдары жөнүндө дагы да тыкыр изилдөөлөрдү 

жүргүзүп, өзү катышкан кандуу кармаштарды, алар 

тууралуу документтерди кайрадан дагы бир ирет 

сыдыргыга салып чыкканы байкалбай койбойт. 

Натыйжада, кийинки 1986-жылы «Ленинчил жаш» 

гезитинин 9-май күнкү санына «Согуштагы бир 

окуя» деген эскерүүсү жарыяланды. Анан Улуу 

Жеңиштин 45 жылдыгын утурлай Советтер 

Союзунун Баатыры 1985-жылкы китебине бир топ 

толуктоолорду киргизүү менен, 1990-жылы «От 

кечкен күндөр» деген жаңыча аталышта кайрадан 

бастырып чыгарып, калың журтка тартуулады.  

Китепти ачканда эле мурдагы басылышында 

жок «Мекенимдин эркиндиги жана көз каранды-

сыздыгы үчүн курман болгондорго даңк!» деген 

арноо-эпиграфы көзгө урунат. Арийне, бул эпиграф 

китептин башкы идеясын, автордун айтайын деген 

негизги оюн даана, так чагылдырып турат десек 

болот. Китептин кайрадан иштелип чыккан бул 

басылышында 30 бөлүмчө бар. Байкалып тургандай, 

мурдагы 2, 3 беттик майда-майда бөлүмчөлөр 

бириктирилген. Ошондуктан 37 бөлүмчө 30 

бөлүмчөгө чейин кыскарган. Бул бир. Экинчиден, 

бул жаңы басылышында ар бир бөлүмчөгө өз 

алдынча аталыштар коюлган. Мисалы, «1985-

жылдын 9-майы», «Майдандан кабарлар», «Карт 

Днепр... Жаңы жыл», «Атасы баласын көмгөндө», 

«Польша... Жаңы жыл», «Аскердик академия. Бей-

кутчулук турмуш» ж.б.  

Толукталган, кошумчаланган, ошондон улам да-

гы да кызыктуу деңгээлге көтөрүлгөн, «От кечкен 

күндөр» делип жаңыча аталган бул мемуардын экин-

чи басылышын жогоруда кепке тартылган атактуу 

адабиятчы Р.З. Кыдырбаева рецензиялаган. 

Албетте, Калыйнур Үсөнбековдун бул китепте-

ри кыргыз адабиятынын тарыхындагы аскердик ме-

муарлардын эң сонун үлгүлөрүнөн болуп эсептелет. 

Улуу колбашчылар (полководецтер) Г.К. Жуков 

(«Воспоминания и размышления», 1971), К.К. Ракос-

совский («Солдотский долг», 1968), А.М. Василев-

ский («Дело всей жизни», 1969), Р.Я. Малиновский 

(«Солдаты Росии») жана башкалардын мурдарак жа-

зылган аскердик мемуарларындай эле К.Үсөнбеков-

дун мемуары да киндик каны тамган кичи мекени, 

ата-энеси, бир туугандары жөнүндөгү баяндоолор 

менен башталат. Болочоктогу генерал эскерүү 

китебинин «Айыл элестери» деп аталган 

бөлүкчөсүндө минтип жазат: «Айлыбыз Ой-Булак 

Ысык-Көлдүн түндүк-чыгыш кылаасында. Анын чар 

тарабынан Ысык-Көл мелтиреп көрүнүп турат... Ой-

Булак илгертен бери ата-бабаларыбыз мекендеп кел-

ген жер. Аны не бир түрдүү аталган жер-суулар 

курчап турат: Дөң-Булак, Четинди, Сары-Жылга, 

Карагайлуу, Кара-Атан өлчү, Көк-Жайык, Кыр-

Карагай, Ашуу-Төр ж.б. Ушулардын баары жалпы-

сынан Ой-Булак деп аталат. Чынында эле тиги 

аталган жерлер бийигирээк келип, Ой-Булак алардын 

ойдуң жерине жайгашкан да, анын так ортосунда 

оргуштап аккан булак суу бар...  

Бала-бакыра эс тартып, ар жерде жүрүшсө да, 

ата-бабанын киндик каны таамп, өсүп чоңойгон 

мекени менен сыймыктанышы өзүнчө бир касиетүү 

жөрөлгө экен. Көрсө, ал патриотизмдин, туулган 

жерге болгон сүйүүнүн башаты болот турбайбы» [2].  

Эгерде советтик колбашчылардын жогоруда 
көрсөтүлгөн мемуардык китептери менен тааныша 
турган болсок, анда ал мемуарлардын дээрлик 
баарысы мына ушундай сюжеттик курулушта 
башталганына күбө болобуз. Айталы, улуу 
полководец, эл тарабынан берилген «Жеңиштин 
маршалы» («маршал Победы») деген атактуу наамга 
ээ болгон Г.К. Жуковдун «Воспоминания и 
размышления» (1971) деген эки томдон турган 
мемуары Калуга геберниясынын Стрелковка деген 
айылын, анын көрүнүшү менен андагы адамдарды 
сүрөттөө менен башталат. Улуу колбашчы өз 
мемуарынын «Балалык жана боз улан кез» («Детство 
и юность») деп аталган 1-бабында кедейчиликке 
белчесинен баткан ата-энесинин турмушун сүрөттөө 

менен өз айылы тууралуу минтип жазат: «С 
наступлением весны дела немного наладились, так 
как на редкость хорошо ловилась рыба в реках 
Огубляйке и Протве. Огублянка – небольшая речка, 
мелководная и сильно заросшая тиной. Выше 
деревни Костинки, ближе к селу Болотскому, где 
речка брала свое начало из мелких ручейков, места 
были очень глубокие, там и водилась крупная рыба. 
В Огублянке, особенно в районе нашей деревни и 
соседней деревни Огуби, было много плотвы, окуня 
и линя, которого мы ловили главным образом 
корзинами. Случались очень удачные дни, и я 
делился рыбой с соседями за их щи и кашу.  

Нам, ребятам, особенно нравилось ходить ло-
вить рыбу на Протву, в район Михалевых гор. 
Дорога туда шла через густую липовую рощу и 
чудесные березовые перелески, где было немало 
земляники и полевой клубники, а в конце лета – 
много грибов. В этой роще мужики со всех 
ближайших деревень драли лыко для лаптей, 
которые у нас называли «выходные туфли в клетку» 
[3]. 

«Зимой в свободное от домашних дел время я 
чаще всего ходил на рыбалку, катался на 
самодельных коньках на Огублянке или на лыжах с 
Михалевых гор». [3]  

Ал эми маршал А.М. Василевскийдин «Дело 
всей жизни» (1969) деген мемуары Кострома губер-
ниясындагы Новопокровское деген айылын, андагы 
адамдарды, анан, албетте, ата-энесин, бир тууганда-
рын баяндоо менен башталат. Атактуу колбашчы 
минтип жазат: «Я родился в селе Новая Гольчиха 30 
(17) сентября 1895 года. Через два года отца 
перевели священником в Новопокровское… 

Ничем не примечательный этот крохотный по 
своим размером кусочек нашей Родины мне 
особенно близок... Было в нем всего три дома. 
Теперь этого села нет. Но я и сейчас отчетливо 
представляю не только само Новопокровское, а и 
соседние с ним деревушки Горки, Вахутки, 
Кабылино, Бардуки, Рагуши и другие. Здесь в 
детстве я бродил по лесам, изобиловавшим дичью, 
всевозможными грибами и ягодами. Вместе с 
крестьянами, лица многих из которых отлично 
помню и сейчас, косил траву и занимался другими 
сельскохозяйственными работами [4, 8-9-бб.]. Демек, 
К. Үсөнбеков да алгач киндик каны тамган Ой-Булак 
айылы тууралуу баяндоо менен окурмандарды жого-
руда мисал келтирилгендей керектүү жана кызыктуу 
маалымат менен тааныштырганы аскерий 
мемуарлардан алынган тикеден тике таасири десек 
да болот. 

Киндик каны тамган айылы тууралуу жогоруда-
гыдай керемет баяндоодон соң мемуарчы окурман-
дарды өз өмүр баяны менен тааныштурууга өтөт. Бул 
да мемуардык чыгармаларды жаратуудагы салттуу 

ыкмалардын бири болуп эсептелет. «От кечкен күн-
дөр» китебинен автор тууралуу момундай маалымат-
тарды окуйбуз: «1921-жылы төрөлгөнүмдө мага туу-
гандарым «Кебек» деген ат койгон экен» [2, 10-б.]. 
Баарыбызга «Калыйнур» деген өзгөчө бир укку-
луктуу ысым менен белгилүү болгон 
баатырыбыздын бул маалыматы биз үчүн жаңылык. 
Көрсө, «Кебек» деген ысымдын чоо-жайы өтө 
жөнөкөй экен. Кыргыздын менталитети, дүйнө 
кабылдоосу, күнүмдүк турмушу, тилек-мүдөөсү 
менен тикеден-тике байланыштуу экен бул ысымдын 
түп башаты. Бул тууралуу да автор өзү моминтип 
таамай-так баяндап берет: «Ошол 1921-жылы сен 
төрөлгөндө эгин кызуу орулуп жаткан. Кытайдан 
кайтып келгенден бери оңоло албай, ачкачылыктан 
жабыркаган эл нанга жетип, тоюнуп калганбыз. 
Куурган арпаны мурда күйшөбөй эле кайнатып, 
жарма кылып иччүбүз. Ошол жылы арпаны сокуга 
күйшөп, кебегин итке мачтап берип калганбыз» – 
деп, энем кийинчерээк кеп салып калчу. Ошондон 
улам «бул ак жолтой бала, токчулук болду, аты 
«Кебек» болсун», - деп туугандарым менин төрө-
лүшүмдү жакшылыкка байланыштырган окшойт. 
Кийин-кийин эс тартып калган кезимде тең чамал 
балдар: «Кебек, ит жеген кебек» – дешип шылдың 
кылышчу болду. Улам эс тарткан сайын бул атка 
ызалана баштадым. Балдар менен ойноп жүрүп үйгө 
ыйлап келген учурларым да болгон. «Акыркы бир 
күнү туугандар менен кеңешип атың «Калый» 
болсун деген, бирок мен анда «Нур» дегенди 
кошолу, «Калыйнур болсун», «Калыйнур болсун» 
дешип, батасын беришкен, ошентип сага эки жолу ат 
койгонбуз», - деп энем күлкү аралаш эскерип калаар 
эле. 

Атам мени «Калый» эле деп чакырчу» [2, 10-11-
бб.]. 

Мемуардын андан аркы бөлүмчөлөрүндө ата-
энесинин мээримине бөлөнгөн балалык күндөрү, 
айылдык мектепке барышы, «мектеп», «окуу» деген 
сөздөрдү уккандагы кубанычы, улам бой керип эр 
жеткендиги тууралуу баяндалат. Бул бөлүмчөлөрдө 
да өткөн кылымдын ошол 20-жылдарынын соңу, 30-
жылдарынын баш жана орто чениндеги турмуш сү-
рөттөлөт. Жаңы социалисттик коом алып келген өз-
гөрүүлөр, эл турмушунун кылымдардан бери келат-
кан көнүмүш ыргагынын жаңы нукка түшүшү, өзү 
сыяктуу жаштардын билимге, илимге карай умтулу-
шу, Мекенге, Ата Журтка болгон өзгөчө бир сезим-
дердин калыптанышы ары кызыктуу, ары 
ишеничтүү, ары көркөм баяндалганына күбө 
болобуз.  

Албетте, ошол жылдардагы балдар үчүн 
турмуш жолундагы эң маанилүү нерсе ОКУУ болчу. 
Атактуу Мукай Элебаевдин баарыга белгилүү 
«Зарыгам» деген ырындагы: 

Таңды кеч ойлоп талыгам, 
Талыкшым жаным тарыгам. 

Амалым жок жол кыска 

Ойлонуп жатып зарыгам. 

........................................... 

Канткенде табам амалын, 

Көкүрөктө жаранын. 

Алыста окуу артык деп, 

Угамын катуу кабарын. 

Маскөө, Ташкент ураанын 

«Жакшы» деп элден угамын. 

Ошолорду мен угуп, 

Канткенде чыдап турамын. 

Издеген окуу мен карып, 

Эзилдим жатып саргарып. 

Канат кагып, жете албай, 

Каламбы куру сандалып? 

Көңүлдү койдум абыдан, 

Күзөткөн максат жагынан. 

Ойлоп келсем окууну 

Козголот жүрөк абыдан, - деген [5, 5-б.] саптар-

дагы жаш адамдын арман-касирети, максат-мүдөөсү 

Улуу Ата Мекендик согушка чейинки жаштардын 

дээрлик баарына тиешелүү көрүнүш болчу. Жаш 

Калыйнурдун көөдөнүн да мына ушул «Зарыгамда-

гы» лирикалык каармандын ой-санаасы ээлеп жүрдү.  

Мемуардык чыгармасында болочоктогу генерал 

окуга болгон умтулуусун, ата-энеси, жакын тууган-

уруктары менен келечектеги тагдыр жолун кантип 

талкуулап, кантип бир жыйынтыкка келишкендикте-

ри тууралуу минтип жазат: 

« - Мына сен жети жыл окудуң. Тиги Аман төрт 

эле жыл окуп, эсеп-кысаптын баарын жүргүзүп, 

элдин ишин аткарып, оозго алынып калбадыбы. Ал 

азыр жаш болсо да колхоздун бакандай активи. 

Отургандар туура дегендей баштарын ийкешти. 

Сөз тереңдеп баратканын, атам эмнени каалап турга-

нын ачык түшүндүм. Бул жерде токтоолук менен тү-

шүндүрүү керек эле. Бирок кесе айтууга туура келди. 

- Окуумду улантамын, документтеримди пед-

техникумга тапшырып койгом, кайра алууга 

болбойт. 

Ошо менен сүйлөшүү бүттү. Энем гана: 

- Окусаң оку, берекем, окууга не жетсин, - деп 

мени кубаттап койду. 

Кайра шаарга келгенимде күздүн илеби уруп, 

базар жайнаган жемишке толуп кетиптир. 1-сентябр-

да техникумдун биринчи курсунда бейтааныш 

балдар менен бирге окуй баштадым» [2, 36-б.]. 

Бул үзүндүнү окуган адам эки нерсени байкабай 

койбойт. Биринчиден, болочоктогу баатырдын таг-

дыр чечер маселеге келгенде ошол жаш улан кезинде 

эле беттегенин бербеген чечкиндүү, өз максаты үчүн 

өз оюн коргоо учурунда кайраттуу болгондугу («Би-

рок кесе айтууга туура келди»); 

Экинчиден, бардык эле учурдагылардай Эне-

нин аруу тилеги, уулунун келечеги, болочок тагды-

ры үчүн жанкүйөрлүгү. («Окусаң оку, берекем, 

окууга не жетсин»). 

Каракол шаарындагы педтехникум. Азыр бул 

Каракол педагогикалык колледжи болуп аталып ту-

рат. Республикалык маанидеги архитектуралык эсте-

лик болгон колледждин биринчи имараты 1878-

жылы – мындан бир жарым кылымдай мурда – тянь-

шань карагайларынан салынып, экинчи имараты 

1908-жылы курулган. Бул имараттарда XX 

кылымдын башында эркектердин жана аялдардын 

туземдик гимназиялары жайгашкан. Мезгилдин 

талабына жараша өлкөгө сабаттуу адистер талап 

кылына баштаган 1930-жылы туземдик гиназиянын 

базасында Кеңеш өкмөтү тарабынан педагогикалык 

техникум ачуу чечими кабыл алынган.  

Окуу жайдын эки имаратынын кенен, жарык 

класстык бөлмөлөрүндө биздин өлкөнүн белгилүү 

адамдары Касым Тыныстанов, Хусеин Карасаев, 

Нагима Айтматова, Бүбүйна Орузбаева жана башка 

илимдин жана маданияттын белгилүү ишмерлери 

окуп, ал турсун иштеп да кетишкен. Булардын ката-

рында Калыйнур Үсөнбеков да бар эле. 

«От кечкен күндөрдөн» биз жаш жигит Калый-

нурдун ошол педтехникумдагы студенттик күндөрү, 

андагы жаштар арасындагы окууга болгон умтулуу-

лары, мыкты педагогдору, Ата Журт алдындагы уул-

дук парыздын калыптанышы жөнүндө да окуйбуз.  

«Алгачкы сабак кыргыз тилинен болуп, аны 

Зайит Кыдырбаев деген агай өттү, - деп жазат 

К.Үсөнбеков. - Бул киши биз окуу жайын бүткөнгө 

чейин кыргыз тилинен жана адабиятынан окутуп 

жүрдү. Ал сабак берип жатканда бөлөк бардык 

нерсени унутуп коер эле. Өзү өткөн сабагынын 

дүйнөсүнө сүңгүп кирип, мээбизге окуяларды 

коргошундай уютуп салчу. Анын сабагын бардык 

окуучулар кунт коюп угушуп, жетишпеген бир дагы 

окуучу болгон эмес. 

Педтехникумда китепке болгон шыгыбыз дагы 

артты. Ошол кездери Алыкул Осмонов тарабынан 

которулган Шота Руставелинин «Жолборс терисин 

жамынган баатырын» колубуздан түшүрчү эмеспиз. 

Канчалык кайра-кайра окусак да, кумарыбыз канган 

эмес. Айрым куплеттерин жатка билип, ырдап да 

журчубүз. Ал китептен айрым куплеттерди эпиграф 

кылып, кыздарга ыр менен кат жазган күндөрүбүз 

болгон. Мунун өзү жаркын жаштыктын тээ жүрөк 

тереңинде чертилген кайталангыс мукам күүсү 

турбайбы. 

К.Баялиновдун «Ажары», Аалы менен Жомарт-

тын, Жусуп менен Темиркулдун ырлары, Т.Сыдык-

бековдун «Кең-Суусу» биздин жүрөк отубуздун 

тамызгысы эле. К.Жантөшевдин «Каныбегин» 

талашып окучубуз. 

Ушулардын баары бизди эмгекчилдикке, эр жү-

рөктүүлүккө, чынчылдыкка, элди-жерди сүйүүгө тө-

төлөгөн. Ал эми ошол китептерге, адабиятка кызык-

тырган кыргыздын туңгуч жазуучулары менен таа-

ныштырган адам жогоруда айтылган Зайит Кыдыр-

баев агайыбыз болчу. 

...Бара-бара ааламда эл аралык кырдаал күчөй 

берди» [2, 36-37-бб.]. 

Ооба, эл аралык абалдын минтип курчушу Би-

ринчи дүйнөлүк согуштун жыйынтыгы менен, тагы-

раак айтканда, Биринчи дүйнөлүк согушту токтотуу 

боюнча АКШ, Улуу Битания, Франция ж.б. жеңүүчү 

мамлекеттер катышкан 1919-жылдын 28-июнундагы 

Версаль Келишиминин жыйынтыктары менен тике-

ден тике байланыштуу эле. Версаль Келишиминин 

жыйынтыктарына ылайык Германия, биринчиден, 

согуштун чыгышына жооптуу экенин мойнуна алуу-

га, экинчиден, жеңүүчү мамилекеттерге өтө чоң кө-

лөмдө айыппул (репарация) төлөп берүүгө, үчүнчү-

дөн, өз армиясынын санын 100 000 жоокерден ашыр-

баганга, төртүнчүдөн, өз аймагынын белгилүү бир 

жерлерин коңушу мамлекеттерге өткөрүп берүүгө 

милдеттендирилген болчу. Албетте, мындай талап-

шарттар Германияны, биринчи кезекте анын элин 

психологиялык жактан өтө басынган, ал турсун кор-

долгондой абалга туш кылды. Жалпы журттун мын-

дай мүңкүрөгөн абалын кылдат сезе билген Адольф 

Гитлер талапташтары менен бирге Германиянын 

улуттук-социалисттик жумушчу партиясы деген 

партия түзүп, 1919-жылкы Версаль Келишиминин 

жыйынтыктарын жокко чыгарууну убада кыла баш-

тады. 1932-жылкы Германияда болгон шайлоодо 

А.Гитлердин партиясы шайлоочулардын 40%га жа-

кын добушуна ээ болуп, натыйжада, өлкөдөгү эң ири 

партиялардын бири болуп калды да, НСРПнын 

(Националь-социалистическая рабочая партия – 

улуттук-социалисттик жумушчу партиясы) лидери 

Адольф Гитлер Германиянын канцлери – Өкмөт 

башчысы – болуп калды. Мына ушул учурдан 

баштап андагы жаш Калыйнур Үсөнбеков таамай 

белгилегендей «ааламда эл аралык кырдаал күчөй 

берди». 

Эл аралык кырдаалды Германия, дал ушул 

А.Гитлер башында турган Германия күчөтө 

баштады. Алты-жети жылдын эле ичинде эбегейсиз 

аскерий күч-кубатка ээ болуп чыга келген Германия 

Батыш Европадагы чоң да, майда да мамлекеттерди 

биринин артынан бирин басып алып, өзүнө карата 

баштады. Кезек чыгыштагы Советтер Союзуна 

жакындап баратты, ошентип, «ааламда эл аралык 

кырдаал күчөй берди» да, 1941-жылы 21-июндун 

таңында фашисттик Германия СССРге кол салды... 

